
Започна новата учебна година, образованието во 

Кочани го почнуваат 259 првачиња 

 

Започна новата учебна година за 3 622 ученика во 

основните и средните училишта во Општина Кочани. 

 

Првиот училиштен ден беше свечено одбележан за сите 

првачиња и сите ученици во прва година од двете средни 

училишта. Училиштата создадоа пријатна атмосфера на 

прозивката пред првиот школски час, а со нив беше и 

градоначалникот на Општина Кочани Љупчо Папазов, кој 

им посака добро здравје и успех во учењето. 

 

Оваа учебна година во основните училишта во Општина 

Кочани образованието во прво одделение го започнуваат 

259 првачиња за кои Општина Кочани за првпат обезбеди 

субвенција од 3000 денари за секое запишано прваче. 

 

Во основното образование  оваа  учебна 2023/24 година 

настава ќе посетуваат 2366 ученика од прво до деветто  

одделение во петте основни училишта во задолжителното 

образование, како и 160 ученика во основното музичко 

училиште. 

 

За учениците во основно образование кои се во социјален 

ризик, во септември Општина Кочани ќе додели 

училиштен прибор и ранци, согласно Програмата за 

поддршка на образованието. 

 

Во двете средни општински училишта настава ќе 

посетуваат 1096 средношколци од кои 253 се запишани во 

прва година. 

 

 



 

 
 

 
 

 

 

 

Започна учебната година во ОМУ „Ристо Јуруков“ 

 

На 5  септември започна учебната година за првачињата од 

ОМУ „Ристо Јуруков“ – Кочани. На настанот за прием на 

првачињата присуствуваа родителите, наставниците и 

градоначалникот на Општина Кочани, којшто им посака 

успешна учебна година и високи достигнувања на поле на 

музиката. 

 

Оваа учебна година настава посетуваат 164 ученици и тоа 

114 ученици во деветгодишно образование и 50 ученици 

во шестогодишно образование. 

 

Во прво одделение во деветгодишно образование се 

запишани 16 ученици, а во шестгодишно образование 8 

ученици. 

 

Основното музичко училиште „Ристо Јуруков“ е училиште 

со многубројни државни и меѓународни награди, кое 

опфаќа деветгодишно и шестгодишно музичко 

образование во зависност од инструментот кој се изучува. 

 

 

 
 

 

 

Свежо цвеќе на спомениците во Кочани по повод двата 

празника: 7 Септември – Денот на ослободување на 

Кочани и 8 Септември – Денот на независна и суверена 

Македонија 

 

По повод 7 Септември, Денот на ослободувањето на 

Кочани и 8 Септември, Денот на независноста на 

Македонија, делегација составена од градоначалникот на 

Општина Кочани Љупчо Папазов и членови на Советот, од 

Сојузот на Здружението на борците од НОВ, како и 

партиски делегации положија свежо цвеќе на Споменикот 

на слободата и на бистите на Љупчо Сантов и Раде 

Кратовче во Паркот на Револуцијата. 

 

По тој повод, градоначалникот на Општина Кочани упати 

честитка кон граѓаните во која се вели: 

 

„Почитувани сограѓани, 

7 и 8 Септември – ослободувањето на Кочани и 

независноста на државата – се два големи датума за 

историјата на Кочани и на Македонија, датуми кога се 

потсетуваме на нашето историско минато. 

Денес е денот кога се навршуваат 79 години од 

ослободувањето на градот Кочани од фашистичките 

окупатори, ден за да се заблагодариме на луѓето заслужни 

за денешната слобода која ја уживаме и да се потсетиме за 

обврските што стојат пред нас. 

Огромно е задоволството што градиме и се бориме за 

подобар живот во нашата слободна и самостојна општина 

и држава. 

Нека ни се честити празниците, 7 Септември, Денот на 



ослободувањето на Кочани и 8 Септември, Денот на 

независна и суверена Македонија!“ 

 

 
 

 
 

 
 

 

  

По повод 79 години од ослободувањето на Кочани – 

доделени највисоките општински награди 

 

На 7 Септември, денот на ослободувањето на Кочани, во  

салата на Мултикултурниот центар, Советот на Општина 

Кочани одржа свечената седница. 

 

На седницата градоначалникот Љупчо Папазов имаше свое 

обраќање во кое беа истакнати постигнувањата во 

изминатиот период помеѓу двата празника, а беа доделени 

и највисоките општински награди: за животно дело и 

Наградата за значајни остварувања за развојот на Општина 

Кочани. 

 

Според одлуката на одборот за доделување награди на 

Општина Кочани, Наградата за животно дело постхумно е 

доделена на Александар Сане Гицов, архитект кој остави 

значаен белег во Кочани со неговите стручни и уметнички 

дела. 

 

Во знак на признание за придонесот во развојот на 

Општина Кочани, Наградата за значајни остварувања за 

развојот на општина Кочани ја доби Ротари клубот 

Кочани-Виница, каде членуваат 25 истакнати граѓани од 

Кочани и од Виница и имаат мисија да шират добра волја  

со реализација на многу проекти, донации и акции. 

 

 
 

 

 

Доделени наградите на првиот турнир во баскет „Три 

икс три“ 

 

По повод 7 Септември – Денот на ослободувањето на 

Кочани и 8 Септември – Денот на независноста на 

Македонија, Здружението на граѓани „Три икс три“ од 

Кочани, со поддршка од Општина Кочани го 

организираше првиот турнир во баскет „3 х 3“. 

 

Два дена на теренот во СОУ „Љупчо Сантов“ – Кочани се 

играа возбудливи натпревари проследени со дополнителни 

младински и урбани содржини. 

 

Првото место на турнирот во баскет го освои екипата на 

„Еуроконтрол“,  втора е екипата на „Даст-инг“, а трета – 

екипата на „Лол ОГС“. Трите најуспешни екипи добија 

ваучери во вредност од 30 илјади, 20 илјади и 10 илјади 

денари. За најкорисен играч на турнирот е прогласен 

Михаил Николов. 

 

Доделувањето на наградите и одличната организација на 

турнирот ги поздрави и поддржа градоначалникот на 

Општина Кочани Љупчо Папазов.   



 

 

 
 

 
 

 

 

 

Изграден е мост на Бела Река во близина на селото 

Небојани 

 

Заврши изградбата на мостот на Бела Река, на два 

километра до селото Небојани.  

 

Мостот е долг 11 м, широк 2,5 м, со челична конструкција, 

наменет за пешаци и за лесни возила. Новиот градежен 

објект претставува значајно олеснување на сообраќајната 

комуникација за жителите коишто гравитираат во овој 

осоговски предел. 

 

Металната конструкција и оградата се донација од 

печатницата „Европа 92“, а бетонскиот дел е реализиран со 

средства од Општина Кочани. 

  

Изведувачи на работите се фирмите „Калина“ и „Тонко“.  

 

 

 
 

 

 

Потпишан договор за реконструкција на дел од 

улицата „Стамен Манов“ во кочанското Ромско Маало 

 

Градоначалникот на Општина Кочани Љупчо Папазов 

денеска го потпиша договорот со Институтот за 

истражување и анализа на политики „Ромалитико“, за 

реконструкција на дел од улицата „Стамен Манов“ во 

Кочани. 

 

Со оваа локална акција ќе се изврши рехабилитација и 

реконструкција на 436 м од улицата „Стамен Манов“, на 

потегот од Зијата до Фабриката за вода, што ќе чини близу 

5 милиони денари.  

 

„Ромалитико“, со проектот „Заедно за просперитетна 

заедница“ поддржан од УСАИД, обезбедува 40 % од 

износот, Министерството за транспорт и врски, преку 

Декадата на Ромите – 1.174.000 денари, а остатокот се 

средства од Општина Кочани.  

 

Рокот за реализација на реконструкцијата е шест месеци од 

потпишувањето на договорот. 

 



 

 
 

 
 

 

На Пониква се одржа Вториот меѓународен ролер-ски 

натпревар  

 

Oд 12 до 14 септември, на Пониква се одржа Вториот 

меѓународен ФИС ролер-ски натпревар. Скијачката 

федерација на Македонија, со поддршка на Општина 

Кочани во ресортот „Магнолија“ ги додели наградите на 

најуспешните натпреварувачи. 

 

Во оваа дисциплина во нордиското скијање годинава 

учествуваа натпреварувачи од Македонија, Србија, Грција 

и Унгарија. 

 

Од лани, овој натпревар влезе во календарот на Скијачката 

федерација, што дава нови можности за развој на 

спортскиот туризам на Осоговските Планини. 

 

 

 
 

 

 
Реализирана јавна расправа за проектот Подобрување 

на водната инфраструктура на општините 

 

Во салата на Мултикултурниот центар во Кочани, 

Министерството за животна средина одржа јавна расправа 

со општините од Североисточниот и Источниот плански 

регион, вклучени во проектот Подобрување на водната 

инфраструктура на општините во Северна Македонија. 

 

На расправата координаторот на Проектна единица за 

имплементација Владимир Ставриќ, го презентираше 

планот за динамика на проектните активности, а беше 

презентиран и проектниот прашалник. 

 

Од  вкупниот износ од 50 милиони евра обезбедни за овој 

проект од Европската инвестициска банка, а според 

Законот за задолжување, во рамките на реализацијата на II 

фаза од проектот Водоснабдување и одведување на 

отпадни води во Македонија, за Општина Кочани се 

распределени 782.526.000 евра за замена на стари куќни 

водомери со нови. 

 

 

 
 

 
Доброволното противпожарно друштво одбележа две 

години од формирањето 

 

Со целодневна програма, на 16 септември, Доброволното 

противпожарно друштво – Кочани одбележа две години од 

формирањето. 

 

Градоначалникот на Општина Кочани Љупчо Папазов, во 

своето обраќање на прославата го истакна значењето на 

Доброволното противпожарно друштво, со кое изминативе 

две години Кочани и регионов добија силна поддршка и 



 
 

 

заштита. Заблагодарувајќи им се за сите заложби, за 

времето и трудот што го посветуваат, градоначалникот 

повика да продолжат да го шират духот на добра волја и 

солидарност меѓу нашите сограѓани и да слават големи 

јубилеи. 

Во рамките на програмата беа организирани Првите 

доброволни противпожарни игри на кои настапија екипи 

составени од доброволни противпожарни друштва од 

Македонија и гости од Србија и Хрватска, како и Мини 

олимпијада за најмладите, на која со свои екипи 

учествуваа сите основни училишта од општините Кочани, 

Зрновци и Чешиново-Облешево.  

 

Во Градскиот парк беа изложени најновите модели на 

противпожарна заштитна опрема и опрема за интервенции, 

а во културно-уметничкиот дел, кој траеше до доцна 

навечер, учествуваа учениците од ОМУ „Ристо Јуруков“, 

деца од градинката „Павлина Велјанова“, Енерџи фит 

клубот, АТМИ „Митко Алексов“ и Јордан Манов Трио. 

 

За работата на Доброволното противпожарно друштво, 

Општина Кочани обезбеди финансиска и материјална 

поддршка за возила, интервентна опрема и простор. Во 

знак на поддршка и придонес кон развојот на друштвото, 

ДПД – Кочани му додели благодарница на 

градоначалникот Папазов. 

 

 

 
 

 
 

 

 

 

 

 

 

 Акција за чистење на околината на Спомен-домот 

„АСНОМ“ 

 

На 16 септември, Меѓународниот ден за чистење на 

планетата, КЈП „Водовод“ – Кочани, Општина Кочани и 

СОУ „Љупчо Сантов“ – Кочани, спроведоа акција чија цел 

е да  се влијае на подигањето на свеста за потребата од 

чиста животна средина. 

 

Вработени од секторот Градско зеленило од „Водовод“ со 

механизација ја косеа обраснатата вегетација на локацијата 

околу Спомен-домот „АСНОМ“, а вработени од 

Комунална хигиена собраа и  изнесоа околу 11 метри 

кубни различен вид отпад.  

 

Во акцијата се вклучија ученици од СОУ „Љупчо Сантов“, 

раководени од професорката Ирена Димитрова Јорданова, 

прибирајќи отпадоци расфрлани по тревната површина.  

 

Поддршка на акцијата даде градоначалникот на Општина 

Кочани Љупчо Папазов, упатувајќи апел до сите граѓани за 

одговорно однесување кон животната средина и  

континуирана грижа за јавната чистота. 

 

  



 

 
 

 
 

 

Уредување на кејот на реката Масалница во 

централниот дел на Оризари 

 

Деновиве се работи на расчистување и уредување на дел 

од коритото на реката Масалница, во Оризари. Јужно од 

мостот на Масалница, во централниот дел на Оризари со 

механизација се чисти коритото од обраснатата вегетација. 

 

Активностите што ги реализира Општина Кочани се 

совпаѓаат со тековните работи за продолжување на 

кејската улица од десната страна по течението на 

Масалница. 

 

Придонес кон што поцелосно средување на кејот на 

Масалница даваат и екипите на Градско зеленило од КЈП 

„Водовод“, кои претходната седмица спроведоа 

активности за косење на зелени површини во речното 

корито.  

 

   

 
 

         
   

 

 

Почна изградбата на неколку канализациски краци во 

Оризари 

 

Започна реализацијата на проектот за изградба на делови 

од фекалната канализациска мрежа во населеното место 

Оризари. 

 

По спроведената постапка за јавна набавка, потпишан е 

договор со изведувачот „КОП инженеринг“ и во тек е 

изградбата на делови од канализацијата на улицата 

„Маршал Тито“ во Оризари. 

  

Со проектот е планирано да се градат седум краци од 

канализацискиот систем, со вкупна должина од 595 м, на 

различни локации во Оризари.  

 

За оваа инвестиција се наменети 5.341.000 денари, од кои 5 

милиони денари се од Министерството за животна средина 

и просторно планирање, а останатите се од Буџетот на 

Општина Кочани.  

 

 

   
 

 

Асфалтирана пристапна улица во селото Грдовци 

 

Заврши асфалтирањето на пристапната улица „1“ во 

селото Грдовци. 

  

Улицата е долга 67 м, широка 5,5 м, поврзана со 

сообраќајната инфраструктура  со улицата „Маршал 

Тито“. 

 

Асфалтирањето на улицата овозможува подобра 

сообраќајна врска и поголема безбедност на сообраќајот. 



      

 

Работите ги изведе „Стоименов“, а средствата се од 

Буџетот на Општина Кочани за 2023 година. 

 

 

 

 

 

 

 

 

 

 

 
 

 

Средба на градоначалникот Папазов со претставници 

на УСАИД  

 

Во рамките на „Проектот на УСАИД за зајакнување на 

капацитетите за искористување на ресурсите во Северна 

Македонија“, во Општина Кочани се одржа работна средба 

со претставници од проектната единица. На средбата се 

разговараше за напредокот на општинските капацитети во 

делот на поефикасно извршување на локалните 

надлежности, по спроведени низа обуки.  

 

Општина Кочани е партнер-општина на Проектот, со кој е 

обезбедена техничка помош за унапредување на 

општинските капацитети во следните области: 

Управување со општинските јавни финансии, Планирање 

и извршување на буџети, Фискална транспарентност и 

отчетност, Планирање и прибирање приходи од сопствени 

извори, Пристап до надворешно финансирање и 

Подготовка на планови и процедури за работа. 

 

 
 

 
 

 

 

 

Општина Кочани го одбележа Меѓународниот ден без 

автомобили – третпат велосипедистите ја минаа 

„Патеката на оризот“ 

 

Со велосипедската тура „По патеката на оризот“, Општина 

Кочани го одбележа Меѓународниот ден без автомобили. 

Велосипедисти од различни возрасти возеа на релацијата 

што го поврзува Кочани со населените места Горни 

Подлог, Мојанци и Грдовци. 

  

На велосипедската тура учествуваше и градоначалникот на 

Општина Кочани Љупчо Папазов, кој ја истакна важноста 

од користењето на превозни средства што не ја загадуваат 

животната средина. Во рамките на настојувањата да се 

создадат и да се подобрат условите за возење велосипед, 

градоначалникот истакна дека Општина Кочани избира 

локации за нови паркинзи за велосипеди, а еден веќе е 

поставен во Спортско-рекреативниот центар „Бавчалук“. 

 

Поддршка на настанот даде Ротари клубот Кочани-



Виница, кој пред почетокот на велосипедска тура го 

промовираше проектот „Авантури на две тркала – по патот 

на комарците“, чија цел е промоција на велосипедизмот, 

природните и културно-историските обележја на 

Кочанската Котлина, а со кој дигитално се мапирани 

велосипедски патеки во должина од 60 км. 

 

Турата се спроведе според протоколите за безбедност во 

сообраќајот од страна на Одделението за внатрешни 

работи – Кочани. 

 

Со овој настан Општина Кочани се вклучи во 

одбележувањето на Европската недела на мобилност. 

 

  ДЕНОВИ НА КОЧАНСКИОТ ОРИЗ – 2023  
 

 

 

Моника Миткова – жетварска убавица за 2023 година 

 

Годинава, Општина Кочани прват го организираше 

Изборот на жетварска убавица електронски, со „допаѓање“ 

на фотографиите на кандидатките објавени на фејсбук-

страницата на Општина Кочани.  

 

Од седумте кандидатки, кои влегоа во изборот, во 

периодот од 19 до 22 септември, најмногу допаѓања доби 

Моника Миткова, со што таа е избрана за жетварска 

убавица за 2023 година. 

 

Според бројот на „допаѓањата“, прва придружничка е 

Стефанија Соколова, а втора придружничка е Ивона 

Ефтимова. 

 

Прогласувањето на жетварската убавица ќе се одржи в 

петок, на 29 септември во 20 ч., во Градскиот парк во 

Кочани, кога официјално ќе започне 32. издание на 

манифестацијата „Денови на кочанскиот ориз – 2023“.  

 

 

 

 
 

 

Започнаа 32. „Денови на кочанскиот ориз“ 

 

Со уличен театар и огнено шоу на Fireter, со музички 

настапи на кочанските бендови Malinov & Special Selection 

и Nomad, во Градскиот парк во Кочани започна 32. 

издание на манифестацијата „Денови на кочанскиот ориз“. 

 

Моника Миткова, ученичка во гимназијата „Љупчо 

Сантов“, беше крунисана во жетварска убавица за 

2023 година, нејзина прва придружничка е  Стефанија 

Соколова, а втора Ивона Ефтимова. По традиција, трите 

најубави жетварки учествуваат во обичајот зажнејување на 

оризова нива. 

 

Манифестацијата ја отвори градоначалникот на Општина 

Кочани Љупчо Папазов, кој ги поздрави многубројните 



 
 

гости и учесници и го истакна значењето на 

манифестацијата поврзана со оризот како заштитен знак на 

Кочани. 

 

 

 
 

 
 

 

  Прием на гостинските делегации на манифестацијата 

„Денови на кочанскиот ориз“ 

 

Градоначалникот на Општина Кочани Љупчо Папазов, на 

Пониква организираше прием на гости од збратимените 

општини, официјални делегаци од Општина Нови 

Кнежевац од Република Србија, Општина Никшиќ 

од Република Црна Гора, Општина Мурат Паша 

од  Република Турција, Општина Крижевци од 

Република Хрватска и Општина Перник од Република 

Бугарија. 

 

На приемот учествуваа и гостите, фолклорни ансамбли од 

Република Црна Гора, Република Србија и Република 

Словенија, беа разменети подароци и беше истакнато 

значењето на соработката. 

  

 

 
 

 

 

Празнично дефиле за „Деновите на кочанскиот ориз“ 

 

Во рамките на манифестацијата „Денови на кочанскиот 

ориз 2023“, во саботата, на 30 септември се одржа големо 

празнично дефиле. 

 

На дефилето по улиците низ централното градско подрачје 

учествуваа и својата дејност ја претставија јавни 

институции, приватни фирми, здруженија на граѓани и 

гости на манифестацијата. 

 

Улицата „Маршал Тито“ и Градскиот парк, до каде што 

дефилираа групите, беа преполни со претставници на 

спортски, културни, музички, фолклорни групи со 

разиграни претставувања. 

 

Многубројната публика ги поздравуваше со аплауз 

учесниците на дефилето, кои пренесуваат најразлични 

празнични и пораки во чест на оризот.  

 



 

 
 

 
 

 
Фолклорен концерт во чест на оризот 

  

Во рамките на манифестацијата „Денови на кочанскиот 

ориз“, на 30 септември, во Градскиот парк во Кочани се 

одржа фолклорниот концерт на кој настапија гости на 

манифестацијата, состави од пет држави: Црна Гора, 

Србија, Словенија, Бугарија и Унгарија. 

 

Публиката имаше можност да ужива во традиционалните 

игри и звуци презентирани од ФА „Бијела“ од Бијела – 

Црна Гора, КУД „Чарапанка“ од Крушевац – Србија, МКД 

„Илинден“ од Јесенице – Словенија, АФА „Оро“ од Ниш – 

Србија; АНПТ „Граовска младост“ од Перник –  Бугарија; 

„Зенеи Школа“ од Сигетсентмиклош – Унгарија, како и во 

настапите на домаќинските ансамбли: ФА „Љупчо Сантов“ 

– Оризари, ФА „Мугри“ и КУД „Руен“ од Кочани. 

 

Концертот во чест на кочанското бело злато ја јакне 

соработката на културен план меѓу збратимените и 

општините пријатели на Кочани.  

 

 

 
 

 
 

 

 

 
Приказ на обичаите зажнејување и вршидба на ориз на 

традиционален начин 

 

На 1 октомври, во селото Мојанци, во присуство на гости 

од земјава и странство, членови на фолклорни друштва од 

Балканот, со изворна македонска песна беше прикажан 

обичајот зажнејување и вршидба на ориз. 

 

На автентичен начин, во народна носија, со благослови за 

добар род и здравје, обичаите ги прикажаа членови на 

Здружението на пензионери од Кочани. 

 

Традиционалното зажнејување и целодневната програма ја 

следеа и амбасадорите на Република Австрија, Република 

Полска, Народна Република Кина, Руската Федерација, 

Јапонија, претставници од амбасадите на Република 

Бугарија и Република Чешка, пратеници, советници, 

директорот на Агенцијата за финансиска поддршка во 

земјоделството и руралниот развој, официјални делегации 

од збратимените општини, како и високопреосвештениот 

владика Брегалнички Иларион во придружба на 

свештенослужители. 

 

Големиот број гости имаа можност да уживаат во 

традицијата, обичаите и дегустацијата на приготвената 

храна од ориз од страна на домаќинките на с. Мојанци.  

 

На свеченоста беше доделена наградата за најуспешен 

оризопроизводител, која годинава ја доби Митко Стојанов, 

оризопроизводител од Кочани.  



 

 
 

 

 

 

„Деновите на кочанскиот ориз“ завршија со концертот 

„Македонијо, во срце те носиме“ 

 

Триесет и второто издание на манифестацијата „Денови на 

кочанскиот ориз“ заврши со концертот „Македонијо, во 

срце те носиме“ во Градскиот парк во Кочани. 

 

Популарни музички имиња од Македонија исполнија 

познати, родољубиви народни и забавни рефрени во нов 

аранжман. 

 

Градскиот парк беше преполн со љубители на 

македонската музика и на манифестацијата посветена на 

кочанското бело злато. 

 СОВЕТ НА ОПШТИНА КОЧАНИ 
 

 
 

 

 

Советот на Општина Кочани ја одржа 34. седница 

 

На 12 септември, Советот на Општина Кочани ја одржа 34. 

редовна седница, на која донесе одлука за доделување 

финансиска помош од 100.000 денари на Доброволното 

противпожарно друштво – Кочани за реализација на 

програмски активности на ДПД. 

 

Со цел да одговори на организациските потреби, со 17 

гласа ги усвои измените и дополнувањата во Правилникот 

за начинот на организирање на културната манифестација 

„Денови на кочанскиот ориз“, како и Планот за 

вработување на Општина Кочани за 2024 година. 

 

Советот утврди листа на имиња на улици, мостови, 

плоштади и други инфраструктурни објекти со имињата на 

борачот и спортски работник Насе Насев и на актерот 

Трајче Ѓорѓиев. Објавата на оваа листа ќе биде запрена со 

решение на градоначалникот на Општина Кочани, затоа 

што името на Насе Насев е веќе утврдено од страна на 

Советот и за таа листа е добиена согласност од Владата. 

 

 

 

 
 

 

Советот на Општина Кочани ја одржа 35. седница 

На 27 септември, Советот на Општина Кочани ја одржа 35. 

седница на која донесе: Одлука за изменување на Одлуката 

за организирање општински линиски превоз на патници на 

подрачјето на општина Кочани со учество на Општината 

во цената на билетот по патник на распределената линија; 

Одлука за изменување на Одлуката за утврдување на 

висината на комуналната такса за користење на просторот 



 
 

за паркирање на подрачјето на Општина Кочани; Одлука 

за изменување на Одлуката за сопствено учество – 

кофинансирање  на проектот „Реконструкција на дел од ул. 

‘Стамен Манов’“; Одлука за давање на времено користење  

недвижна ствар без надоместок на Доброволно 

противпожарно друштво; Одлука за одредување локација 

за погребување угинати животни  на подрачјето на 

општина Кочани и Одлука за времено организирање на 

превоз за учениците во општинските основни и средни 

училишта.  

Советот ги усвои извештаите за работењето на 

општинските средни училишта за учебната 2022/23 година 

и годишните програми за работа на општинските средни 

училишта за учебната 2023/24 година, како и 

Информацијата за управувањето со безбедноста на 

инфраструктурата на локалните патишта и подобрување на 

безбедноста на децата во сообраќајот во општина Кочани.  

Советот даде согласност на одлуките на Управниот одбор 

на КЈП „Водовод“ – Кочани за формирање цена за размена 

на компост за слама, и за времено намалување на 

надоместок за приклучок за семејства од социјален ризик 

во проект.  

 

 

Општина Кочани 

ул. „Раде Кратовче“ бр. 1 

2300 Кочани 

 033 274 001 

www.kocani.gov.mk  

info@kocani.gov.mk   

